
НУРИ ВАҲДАТ 

 

Хуррам баҳори мо, 
Пурҷӯш кори мо, 
Авҷу барори мо 
 Аз нури Ваҳдат аст! 
 Шамъи саодат аст! 
 

Гулҳои боғи мо, 
Ҳар дам фароғи мо, 
Равшан чароғи мо 
 Аз нури Ваҳдат аст! 
 Шамъи саодат аст! 
 

Сулҳу сафои мо, 
Созу навои мо, 
Амну бақои мо 
 Аз нури Ваҳдат аст! 
 Шамъи саодат аст! 
 

Бозӯи зӯри мо, 
Бар чашм нури мо, 
Кайфу ҳузури мо 
 Аз нури Ваҳдат аст! 
 Шамъи саодат аст! 
 

Хушранг анҷуман, 
Зебоии сухан, 
Ободии Ватан 
 Аз нури Ваҳдат аст! 
 Шамъи саодат аст! 

майи 2010 

НАВРӮЗИ РОҒУН 

 
Наврӯзи гулгун омада, 
Дар ҷилва акнун омада. 
 
Зебониҳод аз кӯҳҳо 
То дашту ҳомун омада. 
 
Бар пешвозаш ҳар диле 
Чун беди маҷнун омада. 
 
Ганҷи дили ҷонбозҳо 
Имрӯз берун омада. 
 
Нуре ба дилҳо оварад, 
Шодӣ ба маҳзун омада. 
 
Ҷоно, биё, шодӣ кунем, 
Наврӯзи Роғун омада. 
 
    с.2010 

ТАБРИК ИСТИҚЛОЛИ ТУ 
 

Эй Ватан, эй Тоҷикистони азиз, 
Такягоҳу пуштибони тоҷикон. 
Як нафас берун зи ту кай мекашем, 
Моҳиему ин туӣ баҳри дамон. 
 
Дар талошу гирудори зиндагӣ 
Раҳкушову раҳнамои мо туӣ. 
Дар фазоят боли парвозем мо, 
Махзани сулҳу сафои мо туӣ. 
 
Минбари озоду овозат баланд, 
Рӯи дунё ин замон машҳур ту. 
Нестӣ дигар зи по афтодае. 
Давлати номовару мақдур ту. 
 
Ҳайкали Сомоният афрохт қад 
Ҳамчу шоҳи кордону дилписанд. 
Худшиносиро ба мо омӯзад он, 
Чун ватандори асилу арҷманд. 
 
Чун ҷавони бистсола гомзан, 
Меравӣ бо суръате бар пеш ту. 
Дар даме бардоштӣ рӯи ҷаҳон 
Обрӯву эътибори хеш ту. 
 
Кохҳои нур барпо мекунӣ 
То шавад пурнуртар роҳат ба даҳр. 
Дар набарди зидди зулмат ҳар куҷо 
Нур бошад то ки ҳамроҳат ба даҳр. 
 
Сангтӯда-1 чу қомат рост кард, 
Сангтӯда-2 паяш барпо шуда. 

https://bikhon.tj/

Роғун астӣ ин замон овозадор, 
Номи он машҳур дар дунё шуда. 
 
Тоҷикистон, мардуми боори ту 
Роҳи дилҳоро ба ҳам наздик кард. 
Роҳҳои чор сӯ бикшодаат 
Ҷовидонӣ шӯҳрати тоҷик кард. 
 
Аз шарафмандони мардони раҳат 
«Нақби Истиқлол» мебошад гувоҳ. 
Нақби «Шаҳристон»-у «Шар-шар» як тараф, 
«Чормағзак» мекунад наздик роҳ. 
 
Роҳҳову кӯпрукҳоят, яқин, 
Ҳар яке бинандаро дил мебарад. 
Ин замон бе мушкилоте чор сӯ 
Бори моро то ба манзил мебарад. 
 
Сохтмони мактабат дар авҷ ҳаст 
Бо талошу бо шукӯҳи дигаре. 
Мактаби бисёр дар хизмат бувад – 
Мактаби доноиву одамгарӣ… 
 
Тоҷикистон, ин ҳама рушду нумӯ 
Аз Худо, аз бахту аз иқболи туст. 
Меравӣ бо суръати нуре ба пеш, 
Ин ҳама аз файзи Истиқлоли туст. 
 
З-ин сабаб табрик Истиқлоли ту, 
К-он шудастӣ бистсола ин замон. 
Эй Ватан, эй Тоҷикистони азиз, 
Сулҳу Ваҳдат дар ту бошад ҷовидон! 

сентябри 2011 

РОҒУН 

 
Роғун, ки шуо ба қалбҳо мефиканӣ, 
Имрӯз ту мубтадои ҳар як суханӣ. 
Созем ҳазор ҷон фидо бар ту, зи бас 
Армони ҳазорсоларо мешиканӣ. 
 

Нур бар дил фиканӣ, 
Зеби ҳар як суханӣ. 
Ҷон фидоят бикунем, 
Баски армоншиканӣ. 

 

Ҳар деҳа зи ту шавад чароғон, Роғун, 
Ҳар хона зи ту шавад фурӯзон, Роғун. 
Чун чархи замон зи қудратат чарх занад, 
Ризқи ҳамагон шавад фаровон, Роғун. 
 

Нури дарё, Роғун, 
Сари боло, Роғун. 
Мо туро месозем, 
Ганҷи дунё, Роғун. 

 

Донем туро бинои Ваҳдат, Роғун, 
Ёбем зи ту ҳазор роҳат, Роғун. 
Бо нури дилу дида туро месозем, 
Чун пояи устувори миллат, Роғун. 
 

Қасри Ваҳдат, Роғун, 
Кони роҳат, Роғун. 
Нури ҷон дар тани мо, 
Фахри миллат, Роғун! 

январи 2010 

ВАҲДАТ 

 
Барои Эмомалӣ Раҳмон 

 
Чист ваҳдат? Эътибори миллат аст, 
Зӯри бозуи замон дар ваҳдат аст. 
 
Ваҳдат аст – ин қудрати ҳар давлате, 
Ваҳдат – ин сармояи ҳар давлат аст. 
 
Ваҳдат ар бошад, ба хасмат ғолибӣ, 
Дар ҳама майдон ба ваҳдат нусрат аст. 
 
Ваҳдати моро ба ҳам овардаӣ, 
З-ин сабаб бар ҳафт пуштат раҳмат аст. 
 
Ҷамъ кардӣ миллати саргаштаро, 
Кай насиби ҳар касе ин санъат аст?! 
 
Ҳифзи Ваҳдат шуд нишони нанги мо, 
Мардро ин нанг тоҷи ҳиммат аст. 

с.2007 

БА РОҒУН 

 
Нур ёбад аз ту дар ҳар сина ҷо, 
Дардҳо ёбанд аз нурат шифо. 
Аз шарофатҳои нури бегазанд 
Зиндагӣ бар худ бигирад нав ҷило. 
 
Нури ту олам мунаввар мекунад, 
Тирагиҳоро мусаххар мекунад. 
Эй ту Роғун, нурбахшои замон, 
Олами моро зиёофар намо! 
 
Боз бинмо уқдаҳои кори мо, 
Дур бинмо заҳмату озори мо. 
Қудратат бар қудрати одам бирез, 
Чашми танги тангчашмонро кушо! 

 
феврали 2010 

* * * 

 
Наврӯзу баҳори ман, 
Сабзинанигори ман. 
Бархезу биё, бе ту 
Сард аст канори ман. 
 
Боз о, ба барам биншин, 
Нам аз нигаҳам барчин. 
Аз лутфи ту мегардад 
Дунёи дилам рангин. 
 
То ишқи ту мепӯям, 
Аз ишқи ту мегӯям. 
Чун сабза ба роҳи ту 
Аз ишқи ту мерӯям. 
 
Бо нағмаи чангу соз 
Оҳанги вафо бинвоз. 
То пардаи ҷон созам 
Дар пеши ту пойяндоз. 
 
Наврӯзу баҳори ман, 
Сабзинанигори ман. 
Бархезу биё, бе ту 
Сард аст канори ман. 

апрели 2010 

ПАРЧАМИ МО 

  
Парчами мо ифтихори мо бувад, 
Қуввати рӯҳу мадори мо бувад. 
Сурхии он сурхии рухсори мо, 
Доимо, бигзор, сарболо бувад. 
 
Ранги сабзаш ранги сабзи мулки мо, 
Тори сар дорем онро доимо. 
То дами охир нигаҳбонаш шавем, 
Ҳифзи он ҳар дам шиори мо бувад. 
 
Ранги испедаш раҳи испеди мо, 
Рангбозияш бувад уммеди мо. 
Ҷилвагар хоҳем бошад умрбод, 
Ҷон супорем аз паяш, барҷо бувад. 

ДУШАНБЕ 

(суруд) 
 

Эй шаҳри дӯстдорам, 
Эй шаъну ифтихорам. 
Тоби ҷудоӣ аз ту 
Як лаҳзае надорам. 
 Ҷову макон, Душанбе, 
 Монӣ амон, Душанбе. 
  
Рӯидаем аз ту, 
Сабзидаем аз ту. 
Сад гуна меҳрубонӣ 
Хуш дидаем аз ту. 
 Чун боғбон Душанбе, 
 Монӣ амон, Душанбе. 
 
Шаҳре чу боғу бустон, 
Эй рашки сад гулистон. 
Васфи туро ба дафтар 
Ҳаргиз наяст поён. 
 Сад достон, Душанбе, 
 Монӣ амон, Душанбе. 
 
Гаштем рӯи дунё, 
Дидем пасту боло. 
Танҳо туӣ ба дида 
Ҳамчун биҳишт зебо. 
 Зеби ҷаҳон, Душанбе, 
 Монӣ амон, Душанбе. 

Эй пойтахти озод, 
Эй шаҳри бахтобод. 
Бо ҳусни бемисолат 
Монӣ ҳамеша дар ёд. 
 Шаҳри ҷавон, Душанбе, 
 Монӣ амон, Душанбе. 
 
Равшан бувад чароғат, 
Дигар надида доғат. 
Дар чор фасл монад 
Сарсабз боғу роғат! 
 Моро чу ҷон, Душанбе, 
 Монӣ амон, Душанбе. 

 
с.2013

https://bikhon.tj/



Шамъи  саодат  15 

 

 
БАҲОРИ НАВ 

 
Эй баҳор, имсол ту бо ранги дигар омадӣ, 
Тоҷи нусрат, тоҷи ору нанг бар сар омадӣ. 
 
Аз ҷамолат нур мерезад ба ҳар кунҷи Ватан, 
Нурполо ҳамчу шеду моҳу ахтар омадӣ. 
 
Мақдаматро солҳо мо интизорӣ доштем, 
Шерсурат менамоӣ, дертар гар омадӣ. 
 
Ҳадяе овардаӣ имсол нури фазлу ақл, 
Нур дар сар, нур дар дил, нур дар бар омадӣ. 
 
Ин сафар бо лашкари зӯру талошу корҳо 
Бар алайҳи нотавонбинон чу сафдар омадӣ. 
 
Гум намегардад дигар номат зи ёди асрҳо, 
Баски бо Роғуни худ болои дафтар омадӣ. 

 
с.2010 

* * * 

Эҳдо ба Эмомалӣ Раҳмон 
 

Сарваре дорем, аз мо ҳар замон дил мебарад, 
Чун сухансанҷу шакаргуфтор маҳфил мебарад. 
 
Бо забони тоҷикии ноб мегӯяд сухан, 
Бе ягон душворие ин бори мушкил мебарад. 
 
Мешавад, ки ғарқ мегардем дар гирдоби ғам, 
Дасти мо бигрифтаву моро ба соҳил мебарад. 
 
Ормонҳо дар дили мо эй басо бинҳуфта буд, 
Корвони ормони мо ба манзил мебарад. 
 
Дидааш бар чор сӯи зиндагонӣ мерасад, 
Бори сангине ба дӯш ин марди оқил мебарад. 
 
Ҷони ӯву ҷони мардум як шудастӣ ин замон, 
Роҳи мо бар ҷониби фардои комил мебарад. 

БА НОСИПОС 

 
Ин олами зеборо, 
Ин мулки дилороро, 
Ин сулҳу мадороро, 
Дирӯзи аламбору 
Имрӯзи гувороро 
Кӯрӣ, ки намебинӣ?! 
 
Аз неъмати Истиқлол, 
Аз давлати Истиқлол, 
Ҳар дил ба наво ояд 
Аз Ваҳдати Истиқлол. 
Рақсидани дилҳоро 
Кӯрӣ, ки намебинӣ?! 
 
Ғамҳост пароканда, 
Лабҳост пур аз ханда. 
Гардид зи нав имрӯз 
Наврӯзи Аҷам зинда. 
Ин базму тамошоро 
Кӯрӣ, ки намебинӣ?! 
 
Дунё ҳама дигар шуд, 
Тоҷик музаффар шуд. 
Лафзи хуши зебояш 
Лафзи сари минбар шуд. 
Дороии дороро 
Кӯрӣ, ки намебинӣ?! 

https://bikhon.tj/

Дар кишвари озодем, 
Дар кишвари ободем. 
Озод сухан гӯем, 
Озодаву дилшодем. 
Шодии дили моро 
Кӯрӣ, ки намебинӣ?! 
 
Раҳҳои аҷаб зебо – 
Пайвандгари дилҳо, 
Пайваста чӣ соҳилҳо, 
Пайваста чӣ манзилҳо. 
Доноии доноро 
Кӯрӣ, ки намебинӣ?! 
 
Пурзӯр шуда тоҷик, 
Машҳур шуда тоҷик. 
Бо НОБ-и калону хурд 
Пурнур шуда тоҷик. 
Бозуи тавоноро 
Кӯрӣ, ки намебинӣ?! 
 
Мактаб чӣ фаровон шуд, 
Матлаб чӣ фаровон шуд. 
Дониш талабу илме 
Имрӯз, ки арзон шуд. 
Ин махзани маъноро 
Кӯрӣ, ки намебинӣ?! 
 
 

https://bikhon.tj/

Ҳар дил зи фараҳ нозад, 
Аз шодии пур бозад – 
Ҳар рӯз бинои нав 
Бо зеб қад афрозад. 
Ин суръати эҳёро 
Кӯрӣ, ки намебинӣ?!. 
 
Бас кун ту дигар ғайбат, 
Озод шав аз нафрат, 
Шукрона бикун дигар  
Бар ин Ватану Давлат! 
Мулки чаманороро 
Кӯрӣ, ки намебинӣ?! 

19.09.2013 

НАВРӮЗ БИЁ 

(суруд) 
 

Наврӯз биё, Наврӯз, 
Эй ҳусни ҷаҳонафрӯз. 
Бо риштаи боронат 
Чоки дили моро дӯз! 
 
Наврӯз, туӣ хушрӯ, 
Наврӯз, туӣ хушбӯ. 
Бо пираҳани сабзат 
Наврӯз, туӣ дилҷӯ. 
 
Наврӯз биё, Наврӯз, 
Эй ҳусни ҷаҳонафрӯз. 
Бо риштаи боронат 
Чоки дили моро дӯз! 
 
Дил шод шавад аз ту, 
Обод шавад аз ту. 
Аз дарду ғами дерин 
Озод шавад аз ту. 
 
Наврӯз биё, Наврӯз, 
Эй ҳусни ҷаҳонафрӯз. 
Бо риштаи боронат 
Чоки дили моро дӯз! 

НИГИНИ ЧАШМИ ЗЕБОӢ 

 
Ба Маҳмадсаид Убайдуллоев 

 
Гулу гулзор гардида Душанбе, 
Саодатёр гардида Душанбе. 
Миёни шаҳрҳо дар зебу зиннат 
Аламбардор гардида Душанбе. 
 Ҳалолат бод ин сон шаҳриёрӣ, 
 Ки мезебад туро ин шаҳрдорӣ! 
 
Аҷаб як хонаҳои хубу гулчин, 
Яке аз дигаре зебову рангин, 
Ки қад афрохта бо суръати нур, 
Душанбе чун буду чун шуд, биё, бин! 
 Ҳалолат бод ин сон шаҳриёрӣ, 
 Ки мезебад туро ин шаҳрдорӣ! 
 
Ту Сомонӣ бубин бо қомати ноз, 
Суханнозе чу Фирдавсӣ сарафроз. 
Бигӯяд Рӯдакӣ дар боғи зебо-ш, 
Суханро бо навояш дода пардоз: 
 Ҳалолат бод ин сон шаҳриёрӣ, 
 Ки мезебад туро ин шаҳрдорӣ! 
 
Бубинӣ, қад-қади раҳ арчазор аст, 
Ба чашми кас ҳамеша сабзазор аст. 
Чунон гардан фарозад бо қади сабз, 
Ки гӯӣ чор фасли он баҳор аст. 
 Ҳалолат бод ин сон шаҳриёрӣ, 
 Ки мезебад туро ин шаҳрдорӣ! 

https://bikhon.tj/

Аҷаб шаҳри дилоро шуд Душанбе, 
Яқинан зеби дунё шуд Душанбе. 
Нигоҳат гул, ки буд, гулхез гардид, 
Даруни синаҳо ҷо шуд Душанбе. 
 Ҳалолат бод ин сон шаҳриёрӣ, 
 Ки мезебад туро ин шаҳрдорӣ! 

ШАҲЧАНОРИ БОҚӢ 

 
Ба ифтихори 100-солагии Боқӣ Раҳимзода 

 
Нақше ба дил ниҳода гуфтугузори Боқӣ, 
Соҳибзарофате ку дигар қатори Боқӣ?! 
 
Аз лаҳни обдораш шаҳду шакар ҳамерехт, 
Пурнур буд рӯи хуршедвори Боқӣ. 
 
Гар як ҷавони навраҳ авҷу барор меёфт, 
Авҷу барори ӯ буд авҷу барори Боқӣ. 
 
Гар дар ҷаҳони ноёр ёрон шуданд ағёр, 
Ағёр лек будӣ ҳар ҷой ёри Боқӣ. 
 
Бар пешвози сатре, к-он дошт бӯе аз шеър, 
Буд оламе кушода, ҳаққо, канори Боқӣ. 
 
Парҳез агар ту дорӣ, эй дил, зи бевафоӣ, 
Дарси вафо биёмӯз аз «Шаҳчанор»*–и Боқӣ! 

 
июли 2010  

 
  

                                                 
* “Шаҳчанор” – китоби  Боқӣ Раҳимзода. 

МӮР АЗ РАҲРАВИЯТ РАНҶ НАДИД 

                   
Дар сӯгвории додарам НУРУЛЛО 

 
Чу шунидам хабари марги туро, 
Шуд дилам аз қафаси сина ҷудо. 
Пеши ду дида сиёҳӣ бигрифт, 
Ба назар гашт сияҳ ин дунё. 
 Ин қадар зуд бирафтӣ, додар, 
 Ки ба марги ту надорам бовар. 
 
Рӯзи маргат ҳамаи хешу табор 
Сари тобути ту бо ашки қатор 
Зи ғам афсӯсу дареғогӯ буд, 
Ки хазон гашт туро фасли баҳор. 
 Ин қадар зуд бирафтӣ, додар, 
 Ки ба марги ту надорам бовар. 
 
Гиря мекард Мадина зи алам, 
Гашта буд қадди Амон аз ғам хам. 
Ҳама дилрешу ҷигарсӯхта буд, 
Чашмҳо карда буд аз гиря варам. 
 Ин қадар зуд бирафтӣ, додар, 
 Ки ба марги ту надорам бовар. 
 
Ту будӣ хубтарин ҳамдами ман, 
Ғамат аз ман буду аз ту ғами ман. 
Даст бигрифта маро ҳар лаҳза,  
Аз ту бисёр шуда ҳар ками ман. 
 Ин қадар зуд бирафтӣ, додар, 
 Ки ба марги ту надорам бовар. 

Ҳарфу гуфтори туам ёд ояд, 
Кору кирдори туам ёд ояд. 
Мӯр аз раҳравият ранҷ надид, 
Раҳу рафтори туам ёд ояд. 
 Ин қадар зуд бирафтӣ, додар, 
 Ки ба марги ту надорам бовар. 
 
Гоҳ дониста туро хандондам, 
Гаҳ надониста туро ранҷондам. 
Кай гумонам буда аз чархи фалак-- 
Бе ту маҳзун ба ҷаҳон мемондам?! 
 Ин қадар зуд бирафтӣ, додар, 
 Ки ба марги ту надорам бовар. 
 
Дидаам марги азизон чандин, 
Марги ту гашт бароям вазнин. 
Гарчи пайваста туро ёд орам, 
Лек дил ҳеҷ наёбад таскин. 
 Ин қадар зуд бирафтӣ, додар, 
 Ки ба марги ту надорам бовар. 

       
тирамоҳи 2012 

ДИЛОГОҲИ ЗАМОНА 

 
Ба Маҷид Салим дар панҷоҳсолагӣ 

 
Расидӣ то ба панҷоҳи замона, 
Чу як марди дилогоҳи замона. 
 

Шуда эҷодкорӣ пешаи ту, 
Кашидӣ дарди ҷонкоҳи замона, 
 

Сухангӯе зи ҳар бобу зи ҳар навъ, 
Кушода нав ба нав роҳи замона. 
 

Бидодӣ ташнагони маърифатро 
Ҳазорон об аз чоҳи замона. 
 

Ба шоми ҷангалистонат бидидем 
Зиёофар чу як моҳи замона. 
 

Агарчи ҷӯраи шеру палангӣ, 
Бипарҳезӣ зи рӯбоҳи замона. 
 

Гурезӣ то ба назди хирси беша 
Зи одамҳои худхоҳи замона. 
 

Ба панҷоҳат шавад зам боз панҷоҳ, 
Набинӣ ғуссаву оҳи замона! 
 

Аминам, бо чунин саъю талошат 
Насиби ту бувад ҷоҳи замона! 

* * * 

 
Чун соҳиби қалби босафоем, 
Аз кинаву аз ҳасад ҷудоем. 
 
Ҳарфе ту магӯ зи бевафоӣ, 
Мо бандаи ёри бовафоем. 
 
Бас дард, ки аз замон кашида, 
Як ҳолати зори бедавоем. 
 
То сатри наве ба дафтар ояд, 
Бар дарди азим мубталоем. 
 
Бо назму низоми хеш гар не, 
Бо назми хуши Низом* моем. 

 
феврали 2010 

 
  

                                                 
* Низом Қосим дар назар аст, ки мегӯяд: 
 Бо назми Низом гар набошед, 
 Бо назму низоми хеш бошед. 

* * * 

 
Муштоқ бувад ин дил як шеваи ёриро, 
Хоҳад, ки даме бӯяд садбарги баҳориро. 
 
Дорем ба даргоҳаш сад шевану зорӣ мо, 
Лекин напазирад ӯ як шевану зориро. 
 
Ҳар амр ки фармояд, дорем пазироӣ, 
Афсар бидиҳад фармон сарбози қаториро. 
 
Эй он ки наӣ ошиқ, ҳарфе ту магӯ аз сидқ, 
Бесидқ куҷо донад фарқи гулу хореро?! 
 
То чанд сари мансаб бо хешу табор оӣ, 
Чашмам натавонад дид ин хешутабориро. 
 
Бар маркабаке ҳоло ногашта саворӣ ту, 
Айб аст кунӣ даъво хуршедсавориро. 

 
октябри 2010 

* * * 

 
Ба сарояндаи хушовоз 
Матлуба Рахимова 

 
Ҷоно, биё бар манзилам, то зеби манзил бинамат, 
Обод бинмо маҳфилам, то шамъи маҳфил бинамат. 
 
Боз ой аз рӯи карам, моро мабин бо чашми кам, 
Ғарқам ба гирдоби алам, чун дасти соҳил бинамат. 
 
Бо ман сухан пардоз кун, афсонае оғоз кун, 
То ман ба рағми ҷоҳилон як ёри фозил бинамат. 
 
Дар ёди ман танҳо туӣ, дар ошиқӣ якто туӣ, 
Дар чор сӯи хотирам бар худ муқобил бинамат. 
 
Як содаи дунё манам, афтодаи дунё манам, 
Бо меҳр дастамро бигир, то ёри қобил бинамат. 
 
Эй ҳамдами санҷидаам, сардӣ маҷӯ аз дидаам, 
Меҳрат чу бар дил парварам, бо дидаи дил бинамат. 

 
майи 2010 

  

https://bikhon.tj/



30 Гурез  Сафар  

 

 
* * * 

 
Бо касе коре надорам, аз пайи кори худам, 
Айби худ бар кас накардам бор ҷуз бори худам. 
 
Рӯзи борон дастаи чатрам ба дасти кас мабод, 
Дасти ман нашкаставу худ чатрбардори худам. 
 
Гарчи як умри сарам хӯрдам ғами ғамдорҳо, 
Чун ба ғам монам, манам танҳо, ки ғамхори худам. 
 
Кай гузорам як қадам аз ҷо ба амри дигарон, 
Соҳиби андешаву гуфтору рафтори худам. 
 
Додаӣ озор морову ба роҳат мондаӣ, 
Беҳ шуморам аз чунин роҳат ҳар озори худам. 
 
Ошиқиҳоят ба молу зар надорад интиҳо, 
Ман вале ошиқ ба килку ҳусни ашъори худам. 
 

апрели 2010 

* * * 

 
Ҳар рӯз сад фиреб мани сода мехӯрам, 
Дар кӯчаҳои зиндагӣ афтода мехӯрам. 
 
Аз соғари чу заҳри замона дилам гирифт, 
Аз соғари гуле ҳаваси бода мехӯрам. 
 
Чун об пок бошаду чун чашмае ҳалол 
Ноне, ки ман зи табъи худодода мехӯрам. 
 
Аз ҷодаи сухан падарам нони хеш хӯрд, 
Шодам, ки ҳамчу ӯ ман аз ин ҷода мехӯрам. 
 
Ғамхӯрдаам агарчи, зи ту мондатар манам, 
Чун ман ғами ҷамоати ѓамзода мехӯрам. 

 
апрели 2010 

* * * 

 
Шоми дарози дарди мо ҳеҷ саҳар намешавад, 
Оҳ, ки мемурам зи ғам, ёр хабар намешавад. 
 
Лутф кунам ҳазор ман, ҷабр кунад ҳазор ӯ, 
Хулқи ба шир омада ҳеҷ дигар намешавад. 
 
То нагирифт ҳар писар аз падараш дуои хайр, 
Ҷон биканад, ба зиндагӣ марди сафар намешавад. 
 
Ҳеҷ навои дилкаше гарчи бувад ба ҷон хуше, 
Ҷонасареву ҷоннавози гӯши кар намешавад. 
 
Хокбасар, чӣ мехӯрӣ тоҷбасар шудан ҳавас, 
Хокбасар, яқин бувад, тоҷбасар намешавад. 

 
апрели 2010 

* * * 

 
Аз дарси зиндагонӣ як пандгир моем, 
Пир асту чун муриде дунболи пир моем. 
 
Шодӣ гаҳе ки дида, сар бар фалак кашида, 
Гаҳ хӯрда бар дил аз ғам сад захми тир моем. 
 
Гар дастҳо гирифта, ё дасти мо гирифта, 
Миннатгузор нею миннатпазир моем. 
 
Чун чашмсери даврон осудаем бо ҷон, 
Баски ба нафси саркаш умре амир моем. 
 
Пастӣ намепазирем, ҳиммат баланд гирем, 
Аз зоти паст нею зоти кабир моем. 
 
Як шоирем сода, дур аз назар фитода, 
Гарчи ҷудо намуда мӯ аз хамир моем. 

 
октябри 2010 

* * * 

 
То чанд ту писханд занӣ пешаи моро, 
Аз бехирадӣ санг мазан шишаи моро. 
 
Моем чу Фарҳод пайи кори бананге, 
Аз тешаи ӯ нест камӣ тешаи моро. 
 
То бехабарӣ аз раҳи ҳақ, бо ту чӣ гӯем, 
Воқиф ки наӣ пайраҳу андешаи моро. 
 
Бошад, ки гаҳе ҳамчу паланге бихурӯшем, 
Эй дӯст, ту холӣ машумар бешаи моро. 
 
Зинҳор чу ту аз ҳади қонун набароем, 
Қонун ки бувад ном рагу решаи моро. 

* * * 

 
Парастам ростирову намедонам ғаромиро, 
Ҳалолӣ пешаам бошад, ки напсандам ҳаромиро. 
 
Малоф аз корхомӣ пеши қалби пухтакори мо, 
Ки кай ин корпухта мепазирад корхомиро?! 
 
Туӣ дар ҳирси молу сарвати дунё, валекин ман 
Ба ду дунё набахшам байти ҷонбахши Низомиро. 
 
Сухан чун хуш бувад, аз лонааш берун бигардад мор, 
Зи аввал азм кардам ҳамчу шоир хушкаломиро. 
 
Ба давроне, ки ёронам забонианду нонианд, 
Зи сар берун наорам ёди ёрони киромиро. 
 
Ба фарзандон зи худ мерос ҳар навъе гузорад кас, 
Манам, ки мегузорам баҳри эшон некномиро. 

 
декабри 2013 

* * * 

 
Дил зи аҳволи бадам гиря кунад, 
Аз ғами то абадам гиря кунад. 
 
Ғами фарзанди азалбеморам 
Ҳамчу тире расадам, гиря кунад. 
 
Орзуву њаваси дил як сў, 
Ашку рашку ҳасадам гиря кунад. 
 
Як дам осоиши дунё набарам, 
Дили ман то лаҳадам гиря кунад. 
 
Дар ҷавонӣ ғами пирӣ дидам, 
Хам бигардид қадам, гиря кунад. 
 
Илтиҷо пеши Аҳад меорам, 
Ба ғами дил Аҳадам гиря кунад. 
 

октябри 2010 

* * * 

 
Баччаи раҳмдилу содаи ман, 
Дардманде ба ҷаҳон зодаи ман. 
 
Набуду нест туро шуғле шод, 
Ба чаҳи дарду ғам афтодаи ман. 
 
Мекашам бӯй туро шому саҳар, 
Мисли гул тозаву озодаи ман. 
 
Сад гираҳ дар гираҳе афтода 
Ба дили хурраму бикшодаи ман. 
 
Мехӯрам бода, ки ёбам таскин, 
Кошки заҳр будӣ бодаи ман. 
 
Ғами ту санг шуда бар дили ман, 
Доруе нест ба ғамбодаи ман. 

 
октябри 2010 

* * * 

 
Бодаи дар ҷоми манӣ, ҳамсарам, 
Манбаи илҳоми манӣ, ҳамсарам. 
 
Неъмате аз ту набувад хубтар, 
Аз Худо инъоми манӣ, ҳамсарам. 
 
Нур шабон ёфта аз рӯи ту, 
Моҳи лаби боми манӣ, ҳамсарам. 
 
Мӯй ба мӯ шефтаат ин манам, 
Сайд на, ки доми манӣ, ҳамсарам. 
 
Ёфтаам иззату икром агар, 
Иззату икроми манӣ, ҳамсарам. 
 
Бе ту надорам ҳаваси зистан, 
Аввалу анҷоми манӣ, ҳамсарам. 

* * * 

 
Зи ғусса ҷону тан н-афсурданам беҳ, 
Дили бечораро н-озурданам беҳ. 
 
Барам аз ёдҳо ҷабру ҷафоро, 
Вафову аҳдро бишмурданам беҳ. 
 
Бипарҳезам зи қурси нони муфте, 
Лаби нони ҳалоле хӯрданам беҳ. 
 
Чу номи нек мемонад ба дунё, 
Зи дунё номи неке бурданам беҳ. 
 
Нагардам, эй Ватан, дур аз канорат, 
Ки ҷон дар хоки ту биспурданам беҳ. 
 
Ало, эй модари дилсӯзу ғамхор, 
Дуоят гар нагирам, мурданам беҳ. 

* * * 

 
Беадабҳоро ба худ бегона медонем мо, 
Аз ҳунар бегонаро девона медонем мо. 
 
Кӯш то ки хонадонат рушд ёбад аз камол, 
Рушди ҷамъият зи рушди хона медонем мо. 
 
Худфурӯзиҳо намеарзад барои ҳар магас, 
Худфурӯзиро бари парвона медонем мо. 
 
Ошноӣ он бувад гиранд дасти ҳамдигар, 
Мӯи сарро ошнои шона медонем мо. 
 
Воизи афсонагӯ, афсонаҳоят кӯҳна шуд, 
Бас дигар фарқи ҳақу афсона медонем мо. 
 
Ҷони мову шеър бо ҳам ончунон омехта, 
Байти гарме беҳ зи сад дурдона медонем мо. 

 
январи 2011 

* * * 
 

Бар сактаи дил ѓубор вазнин аст, 
Гарди гули њар чанор вазнин аст. 
 
Дониста сухан бигў ба пеши ў, 
Андўњи дили фигор вазнин аст. 
 
Гоње ки нагашт умр бар комат, 
Андешаи рўзгор вазнин аст. 
 
Эй войи муњољирони иљборї, 
Дур аз баѓали диёр вазнин аст. 
 
Пажмурда чу муғҷаи умеди туст, 
Сайри чамани бањор вазнин аст. 
 
Бар зини саманди орзуњоят 
То ту нашавї савор, вазнин аст. 
 
Хоњам, ки шароб серї ошомам, 
Лекин сањари хумор вазнин аст. 

ШИШАИ ОДАМГАРӢ 

 
Ба Фарҳоди Карим 

 
Пешаи ту пешаи одамгарист, 
Балки аз андешаи одамгарист. 
Рӯзи ту сабзида бо нашри китоб, 
Баски он аз решаи одамгарист. 
 
Хуб медонӣ ту қадри ҳар китоб, 
Ёфтӣ маънии умр андар китоб. 
Он дарахтеро, ки ту сабзондаӣ, 
Бингарӣ, аз бешаи одамгарист. 
 
Тешаи Фарҳод ҷӯи об канд, 
Оламе аз оби ӯ шуд ширманд. 
Меканӣ ҷӯе зи кӯҳи маърифат, 
Тешаи ту тешаи одамгарист. 
 
Хуб медонем дарди синаат, 
Беғубории дили оинаат. 
Соф бошад ҳамчу шиша қалби ту, 
Балки он чун шишаи одамгарист. 

 
  

https://bikhon.tj/



Шамъи  саодат  43 

 

 
* * * 

 
Дар 60-солагии  

Ҳунарманди халқии Тоҷикистон  
Бобоҷон Азиз 

 
Чу булбул дар наво оӣ, 
Ба дарди мо даво оӣ. 
 
Гаҳе бо шавқ мехонӣ, 
Аҷаб роҳатфизо оӣ. 
 
Ба овозат ғуборе нест, 
Зи ноҷӯрӣ ҷудо оӣ. 
 
Гаҳе бо Ҳикмати Соиб, 
Гаҳе бо Сайидо оӣ. 
 
Ғуруру нописандиро 
Намуда зери по, оӣ. 
 
Ба ин сон хокосорият 
Бигӯ, ки аз куҷо оӣ?! 
 
Биё бар базми Бобоҷон, 
Ки айни муддао оӣ. 
 

декабри 2010 

САРФА 

 
Хонаи обод хоҳӣ, сарфа кун, 
Рӯзгори шод хоҳӣ, сарфа кун. 
 
Харҷи ноҷо сахт афгорат кунад, 
Дар набарди зиндагӣ хорат кунад. 
 
Худнамоиҳо набошад кори хуб, 
Худнамоӣ кай биёрад бори хуб?! 
 
Хоксорӣ пеша гиру сарфа кун, 
Домани андеша гиру сарфа кун. 
 
Худ низоми кори мо дар сарфа аст, 
Эҳтироми кори мо дар сарфа аст. 
 

феврали 2010 
   
 

ДАР ЗОДРӮЗИ  
ДОДАРИ АЗИЗАМ ФАЙЗ 

 
«Ғамномаи нотамом»-у «Захми дил»-и ту 
     Ёбанд даво, 
Бо «Касби падар» ҳамеша дар маҳфили ту  
     Бошад равуо. 
Бар «Хоки раҳ»-ат хоки дигар кай бирасад? 
     Моем балад, 
Хуррам кунад обод дару манзили ту, 
     Дорем дуо! 

 
7- ноябри 2009 

ДАР МАҲФИЛИ ҲАДИСА 
 
Имрӯз, ки базми шеър дорӣ, 
Садбарги тари шукуфтаӣ ту. 
Хуштар зи ҳазор наргисе, ки 
Васфаш ба китоб гуфтаӣ ту. 
 
Мо омадаем маҳфили ту 
Аз меҳри зиёду бекарона. 
То об диҳем завқи худро 
Бо шеъру суруду бо тарона. 
 
Донем, ки ҳар сурудаи ту 
Дар маҳфили ту шуниданӣ аст. 
Бедард нагуфтаӣ ту шеъре, 
Дарди дили шуниданӣ аст. 
 
Ҳарчанд ки шоирӣ азоб аст, 
Рӯсурх мисоли лола бошӣ. 
Дидастӣ агарчи ранҷи бисёр, 
Дилзинда чу бистсола бошӣ. 
 
Гӯем туро ба шавқи афзун – 
Рӯсурхии лолаат муборак! 
Дилзиндаву дилҷавон бимонӣ, 
Бар даст пиёлаат муборак! 

ноябри 2009 

ШОИСТА-ШОИСТА 

 
Дар 70-солагии Мирзо Файзалӣ 

 
Ба ҳафтод омадӣ аз шасту нӯҳ оҳиста-оҳиста, 
Чу шоир гом бинҳодӣ аҷаб дониста-дониста. 
 
Ватан гуфтию Ваҳдат гуфтию миллат парастидӣ, 
Ниҳоле будию гаштӣ дарахте руставу руста. 
 
Гаҳе ашъори ишқӣ гуфтаву авсофи ҷонона, 
Раҳашро бо ҳазорон орзу поиста-поиста. 
 
Ҳамеша ҳаҷв кардӣ нуқсҳои зиндагониро, 
Гаҳе хандида-хандида, гаҳе бигриста-бигриста. 
 
Худо гӯям қалам бар даст монӣ сиҳату бардам, 
Ба дандонат шикаста чормағзу донаву писта. 
 
Ба ҳафтод омадӣ аз шасту нӯҳ оҳиста-оҳиста, 
Муборак рафтанат бар сӯи сад шоиста-шоиста! 

 
соли 2012 

 
БА ДОДАРАМ САФАРМАД 

 
Хуб медонем, як заҳматкашӣ, 
Заҳри заҳмат ҳар замоне мечашӣ. 
Бо ҷавонмардию бо хулқи накӯ 
Расми хуби тоҷиконро мекашӣ. 

РАҲКУШОВУ РАҲНАМО 

 
Ба Юсуфҷон Аҳмадзода 

 
Юсуфи гумгашта нею Юсуфи пайдо туӣ, 
Бар алайҳи тирагиҳо дидаи бино туӣ. 
 
Кас наёбад саршумори назму насри гуфтаат, 
Дар ҷаҳони маърифат пурсарвату доро туӣ. 
 
Менависӣ шеърҳои хуб баҳри кӯдакон, 
Аз барои кӯдакон як меҳрубон бобо туӣ. 
 
Ҳамчу инсони ҳалиме ҷой андар дидаӣ, 
Гоҳ гарчанде нишаста яккаву танҳо туӣ. 
 
Аз кулаҳпӯшии духтарҳо ҳазар кай мекунӣ, 
Рафтаӣ дар шасту севу ошиқи шайдо туӣ. 
 
Умри пайғамбар муборак, Юсуфи шабзиндадор, 
Бо Зулайхои сухан аз ноз сарболо туӣ. 
 
Шукр мегӯем дар шебу фарози ноширӣ 
Раҳкушову раҳнамову дастгири мо туӣ. 

* * * 

 
Дар 60-солагии Шералӣ Мӯсо 

 
Хати тақдир ҷӯяд аз ҷабини худ, 
Сари хам сайр дорад дар замини худ. 
 
Нигоҳаш тезбину мӯшикоф астӣ, 
Ҷаҳонро бингарад аз «Дурбин»-и худ. 
 
Ба мардум фарқи «Неку бад» ҳамегӯяд, 
Ки некиро намояд чун нигини худ. 
 
Гаҳе бо коргарҳо нақб мекобад, 
Гаҳе бошад шарики пахтачини худ. 
 
Даме ки ҳаҷв гӯяд зидди нопокон, 
Қалам шамшер дорад дар камини худ. 
 
Ба шасташ шасти дигар орзу дорем, 
Нависад то китоби беҳтарини худ. 

РАСМИ ХУБИ ТОҶИКОН 

 
Эҳдо ба Сафири Ҷумҳурии Тоҷикистон  
дар Ҳиндустон, шоир Саидбек Саидӣ 

 
Хуб овардӣ ба ҷо ту расми хуби тоҷикон, 
Дӯстро оғӯш бигрифтӣ зи ҷӯши меҳру ҷон. 
 
Мешукуфтӣ чеҳраат чун гул ба ҳангоми баҳор, 
Чун шудам дар хонаат аз Тоҷикистон меҳмон. 
 
Мепаридӣ аз фараҳ чун кӯдаке дар ҷои хеш, 
Ҷамъ бинмуда ба як дам гирди хонат дӯстон. 
 
Мекушудӣ лаб гаҳе аз боби шеъру аз адаб, 
Шаҳдҳо мерехт, бешак, аз каломат он замон. 
 
Ҷонфидою ҷоннисори Меҳанӣ дар мулки Ҳинд, 
То бимонад дӯстии ҳар ду кишвар ҷовидон. 
 
«Хоксорӣ шавкати хуб асту дороии умр»*, 
Хоксоре чун ту ман ҳаргиз надидам, бегумон. 
 
Инчунин як илтифотеат фаромуш кай шавад?! 
Аз ту дил миннатпазир аст аз замин то осмон. 
 

сентябри 2012 
 
  

                                                 
* Аз устод Ашӯр Сафар. 

РУБОИҲО 

 
Сад оламу сад рози дигар мо дорем, 
Дар тирашабон субҳи саҳар мо дорем. 
Берун нагузорем қадам аз раҳи ҳақ, 
Ин пилта ба гӯш аз падар мо дорем. 
 
Савдозодаи кӯи ту бошем дигар, 
Обе ба лаби ҷӯи ту бошем дигар. 
Бар кӯи дигар чашми ҳавас моро нест, 
Ду дидаи нам сӯи ту бошем дигар. 
 
Ман ҳусни туро ба сад гулистон надиҳам, 
Ҷуз дар қадамат дар қадаме ҷон надиҳам. 
Осон, ки наомадаст ин мушкили мо, 
Бар мушкили худ ҳазор осон надиҳам. 
 
То дидани дӯстон мукаррар бошад, 
Шодиву нишоти мо муқаррар бошад. 
Ҳар гоҳ ки дил тира шавад аз ғаму дард, 
Аз суҳбати дӯстон мунаввар бошад. 
 
Як рӯз баҳори ману ту мегузарад, 
Як рӯз хумори ману ту мегузарад. 
Ғофил ту машав аз ин ҳама авҷу барор, 
Ин авҷу барори ману ту мегузарад. 
 
Аз оташи ишқ баҳравар бояд буд, 
Аз сӯзиши ишқ бохабар бояд буд. 
То ки раҳи торики ту равшан гардад, 
Аз шуълаи ишқ шуълавар бояд буд. 

Аз Ваҳдати худ давлати дунё дорем, 
Рухсораи сурху сари боло дорем. 
Ваҳдат, ки бақои ману ту буду бувад, 
Подории он ба дил таманно дорем. 
 
Ваҳдат, ки бинои меҳр бунёд ниҳод, 
Қуфли дари сад ҳазор уммед кушод. 
Ҳарфи шакари Ваҳдати мо мешунавӣ? 
Ширинтар аз ин ҳарф дигар ҳарф мабод! 
 
То ҳарфи дилат рӯи варақ рехтаӣ*, 
Оташ ба дили анҷуман ангехтаӣ. 
Пайдост, ки номи ту бимонад ҷовид, 
Симурғ шуда, тухми сухан бехтаӣ. 
 
Ёрон зи дами субҳи саҳар баҳра баред, 
Аз партави умри даргузар баҳра баред. 
Доред ба дил ҳавои гулхандаи шеър, 
Аз суҳбати хуби Гулназар баҳра баред. 
 
Модар, зи аёдати ту дур афтодам, 
Бе моҳи рухат ба қаъри гӯр афтодам. 
Ту зиндаиву надидамат се сари сол, 
Инро бинигар, ки ранги кӯр афтодам. 
 
Гўё ки њама дард даво шуд охир, 
Шоиста муаллим ба љазо шуд охир. 
Гўед ба мо Шумо, ки шогирдонед, 
Унвони баланди мо куљо шуд охир?! 

  

                                                 
* Ёде аз устод Лоиқ. 
 Муаллими шоистаи Тољикистон дар назар аст. 

ПОРАҲО 

 

Войи ману дунёи ман 
Аз бе ту буданҳои ман. 

 

* * * 
Аз табъи равонам об хурдам, 
Аз заҳмати ҷонам об хурдам. 
То давлати пириам биёяд, 
Аз умри ҷавонам об хурдам. 

 

* * * 
Бигзаштани фасли дай муборак, 
Наврӯзи хуҷастапай муборак. 

 

* * * 
Наврӯз биё, ки қалб бекина шавад, 
Покизаву соф ҳамчу оина шавад. 

 

* * * 
Барои С. 

Доимо хонафурӯзон бошӣ, 
Ҳамчу қандил дурахшон бошӣ. 

 

* * * 
Ишқи ту намуда пора дилро, 
Ман чун бикунам идора дилро?! 

 

* * * 
Бадбахт касе дар бари худ ёр надорад, 
Пурғам буваду як каси ғамхор надорад. 

 

* * * 
Хаёлоти парешону дили пур аз алам дорам, 
Ҳама шоданд дар дунёву ман якумра ғам дорам. 

ДУ ЗАБОН  
ДАР ЯК ДАҲОН 

 

(ашъори ҳаҷвӣ) 

* * * 

 
Гарчи дар рӯи замин мислат набошад беғаме, 
Метарошӣ аз худат дилсӯзу ғамхор одаме. 
 
Дар азое беизое худнамоӣ мекунӣ, 
Гиря дорӣ “ҳой-ҳой”-у чашмҳоят бенаме. 
 
Бар сахои Ҳотамӣ гаҳ наҳ занӣ бо хайраке, 
Гарчи фарсахҳо ту дурӣ аз сахои Ҳотаме. 
 
Луқмаи бозаҳмате аз сад ато болотар аст, 
Ё атои хоҷа бошад, ё атои ҳамдаме. 
 
Чун надорӣ сӯз дар дил, ҳарфи таскинат зи чист? 
Ҳарфи сарди ту намебахшад ба дилҳо марҳаме. 
 
Қалби мо, ки бас ситамҳо дида аз ҷаври фалак, 
Лутфакеро беҳ шуморад аз ҳазорон истаме. 
 
Гӯштбирёнат, ки дар деги дигарҳо мепазад, 
Дегҳоятро нагирам ман ба қурси шалғаме. 
 
Бим орӣ ҳар замон з-он, ки қадам каҷ мондаӣ, 
Рост чун ман меравам, биме надорам як даме. 
 
Аз пари қӯ бистаре дорӣ, вале н-осудаӣ, 
Ин манам осуда дар оғӯши гул чун шабнаме. 

ДУРӮҒ АФТОДА 

 
Ба гумонам ҳамаи кор дурӯғ афтода, 
Ҳама андешаву гуфтор дурӯғ афтода. 
 
Шояд ин, ки ту бигӯӣ, ки дурӯғ аст каме, 
Кам чӣ бошад, ки чӣ бисёр дурӯғ афтода. 
 
Шеър ин ҷо чу хасе дар таҳи по бошаду бас, 
Балки он шеъри сазовор дурӯғ афтода. 
 
Гоҳ лутфе бикунӣ аз раҳи «инсофу карам», 
Ин ҳама лутфи ту, сардор, дурӯғ афтода. 
 
Гӯиям, ки ба сари дор кашам яғморо, 
Ба гумонам, ки сари дор дурӯғ афтода. 
 
Мурдаму ёри вафодор надорам бо худ, 
Ба назар ҷилваи он ёр дурӯғ афтода. 

МАҶЛИСИ ТАЪҶИЛӢ 

 
Даст шуста чун баромад садр, 
Ҷумларо аз нав ба маҷлис хонд. 
Нав, ки аз маҷлис бадар будем, 
Ҳар яки моро ба ҳайрат монд. 
 
Боз, – гуфто, – ин чӣ маҷлис аст? – 
Он яке бар хеш ғуррида. 
Дигарон ду чашм бар сӯяш, 
Ҳолати сардор санҷида. 
 
Ҳолати сардор буд нозеб, 
Аз нигоҳаш барф меборид. 
Аз нигоҳи бадқавоқи ӯ 
Ҳар яки моро намефорид. 
 
– Эй Худо, аз мо чӣ бигзашта, 
К-ин қадар бадҷаҳлу бадкин аст?! 
Нав-ку рӯяш буд бикшода, 
Аз чӣ акнун сахт ғамгин аст?! 
 
Оқибат бар гап даромад ӯ, 
(Гарчи лабҳо буд дар пир-пир). 
Дар гулӯяш монда чизе буд 
Гӯиё, ки дошт ӯ хир-хир. 
 
Ҳарфи аввал бар забон овард: 
«Ман шуморо дӯст медорам. 
Гуфта будам, то дами охир 
Бар шумо садри вафодорам. 

Аз куҷо ин қадр бадбинӣ, 
Ки ба ҷони ман раво дидед?! 
Ё магар айбе зи ман бигзашт? 
Кай? Шумо андар куҷо дидед? 
 
Чӣ, магар одамгарӣ ин аст? 
Қадри некиро намедонед. 
Ё сазои нек бад бошад, 
Ё ки худ боло ҳамехонед?..» 
 
Коҳишу ҳар як суоли ӯ 
Баски бар мо чун муаммо буд. 
То ки асли ҳолро донем, 
Мушкилоте ҳукмфармо буд. 
 
Баъди чанде уф-уфу пуф-пуф, 
Ҳамчу пуффак оқибат таркид. 
Фош шуд сӯзи ниҳони ӯ, 
Ӯ гиристу ҳар диле хандид. 
 
Дарди ӯю шикваю арзаш 
Дар ҳақиқат хандаовар буд. 
Чӣ ба ҳайрат мондаӣ? Бишнав, 
Ин чӣ коре, ин чӣ манзар буд: 
 
Расми худ, ки нашр гардида 
Дар газете, буд хандонрӯ, 
Дар чаҳи ғам буд афтода, 
Ки ба зери по бидидаст ӯ. 

* * * 

Кинадоре њаќталошї мекунад, 
Мурдахоње зиндабошї мекунад. 
 
Ончунон дигар шудаст ин рўзгор, 
Ки муаллим сартарошї мекунад. 
 
Иштињоят баста мегардад, яќин, 
Шавла чун даъвои ошї мекунад. 
 
Дењќон монад гурусна солњо, 
Худ агарчи донапошї мекунад. 
 
Он раиси пастфитратро нигар, 
То само гарданфарошї мекунад. 
 
Бо хушомадњои бар кас ноаён 
Вањ, ишоратњои ќошї мекунад. 
 
Во аљаб, дар мањфили шеъру сухан 
Љоњиле донотарошї мекунад. 

АЙБИ МАН ЧӢ? 

(посух ба гилаи хонандаи «закӣ») 
 

Туро ман ҳаҷв кардам? Эй биё, мон! 
Ба шеърам нест-ку ному нишонат?! 
Нагуфтам, ки кииву аз куҷоӣ, 
Аён набвад дар он ҷову маконат. 
 
Нагуфтам, ки дарозӣ ё ки кӯтоҳ, 
Харобию базӯр истода бар ҷо. 
Ва ё чун кундаи ғафси ҷувозӣ, 
Ки натвонад бубардорад туро по. 
 
Нагуфтам, ки сиёҳӣ ё сафедӣ, 
Туро тоҷик ё ӯзбак нагуфтам. 
Нагуфтам пир ё ки навҷавонӣ, 
Занак ҳастӣ ва ё мардак, нагуфтам. 
 
Ба шеърам раҳбаре бошад ҳувайдо, 
Ки ҷуз худ ҳеҷ касро кас надонад. 
Зи кибри беш пеши по набинад, 
Ба ҷуз худ дигаре одам нахонад. 
 
Чунон «Акт»-е навишта, ҷамъаш орӣ, 
Баландӣ мекунад аз қуллаи Анд, 
Агарчи рост мегирад худашро, 
Саропои вуҷуди ӯ бувад фанд. 
 
Чӣ мегӯӣ, ки бо пули идора 
Ҳама рӯи ҷаҳонро тай намуда, 
Ба вақте ки ҷаҳон дар қаҳтсолист, 
Ба сар кай ёди рӯзи мо-ш буда?! 

Тамаъ аз ҳар мизоҷе парварад ӯ, 
Тамаъ дорад зи ҳар кӣ пешаш ояд. 
Ба чанги ҳирси ӯ фарқе надорад – 
Бувад бегона ё ки хешаш ояд. 
 
Зи ҳар боғу чаман ӯ ҷаҳд дорад 
Гули уммеди худро то бичинад. 
Бувад доро агарчи чун Сулаймон, 
Сулаймон нӯли гунҷишкаш бубинад… 
 
Магӯ дигар, ки ин раҳбар ту бошӣ, 
Магар шакке бувад дар ин сухан-чӣ? 
Чӣ мегӯӣ? Худат бишнохтӣ ту? 
Ту худ вақте чунинӣ, айби ман чӣ? 

ФУШ-ФУШ 

 
Дар пешу барам фуш-фуш, 
Дар тори сарам фуш-фуш. 
Ҳар рӯзу шабам фуш-фуш, 
Шому саҳарам фуш-фуш. 
 
Ҳай фуш-фуши фушро бин, 
Ҳай хуш-хуши хушро бин. 
Моем чу бегона, 
Ҳай куш-куши кушро бин. 
 
Фуш-фуш бикушад моро, 
Хуш-хуш бикушад моро. 
Аз нанги ба дил буда 
Куш-куш бикушад моро. 
 
Фуш-фуш барадат боло, 
Фуш-фуш кунадат доро. 
Ҳар фуш-фуши ту арзад 
Бар зевару бар тилло. 
 
Сардор кунад фуш-фуш, 
Бисёр кунад фуш-фуш. 
Аз фуш-фуши ӯ қалби 
Афгор кунад фуш-фуш. 
 
Аз фуш-фуши бухгалтер 
Гӯши ҳавасам шуд сер. 
Ҳар ҷон зи ғами нозаш 
Дилгир шуда то дер. 

Паймона ба фуш-фуш шуд, 
Ҷонона ба фуш-фуш шуд. 
Ночиз бувад гарчи, 
Моҳона ба фуш-фуш шуд. 
 
Эй фуш-фуши бад, фуш-фуш, 
Бар гӯр равад фуш-фуш. 
Тарсам, ки сари гӯрам 
Бар гӯш расад фуш-фуш. 

* * * 

Назира ба шеъри  
Абдураҳмони Мушфиқӣ 

 
Сардор, айшу ишрати воло аз они ту, 
Ранҷ аз ману фароғати дунё аз они ту. 
 
Сар хам ба рӯи кор намудан аз они ман, 
Аз ифтихор он сари боло аз они ту. 
 
Як пора нону косаи обе аз они ман, 
Нуқлу кабобу соғару мино аз они ту. 
 
Шукронаи маҳонаи ночиз аз они ман, 
Аз чор сӯ даромаду яғмо аз они ту. 
 
Пӯсида дар идора нишастан аз они ман, 
Якҳафтабаъд сайру тамошо аз они ту. 
 
Бо сӯзи беш мӯҳри хамӯшӣ аз они ман, 
Ҳарфу каломи бесару беҷо аз они ту. 
 
Танбеҳу гӯшмол гирифтан аз они ман, 
Номи баланду медали тилло аз они ту. 
 
Дил ёфтан ба шеъри мубарро аз они ман, 
Захме задан ба хонаи дилҳо аз они ту. 
 
Табрики рафтанат зи вазифа аз они ман, 
Ҳайфу дареғи гӯшаи танҳо аз они ту. 

* * * 

 
Имрӯз ту менозӣ, чун мӯҳр ба дастат ҳаст, 
Аз хештанӣ розӣ, мақдурию шастат ҳаст. 
 
Дасти ту расо бошад, ҳукми ту раво бошад, 
Моҳии тило ҳар дам афтода ба шастат ҳаст. 
 
З-он дам, ки шудӣ сардор, бар дида туӣ нофор, 
Дар сина зи бас қалби авлодпарастат ҳаст. 
 
Моро ту намебинӣ, худхоҳиву худбинӣ, 
Ҳаққо, ки чунин хислат аз рӯзи аластат ҳаст. 
 
Моем чу бегона – дар чашми ту девона, 
Аз хӯрдани хуни мо ду дидаи мастат ҳаст. 
 
Нафсат, ки бувад бетак, сад ҳаст ба чашмат як, 
Зинҳор мабар аз ёд, як рӯз шикастат ҳаст. 

ҲОЛАТ 

  
 Ҳар даме носкашон, 
 Ё папироскашон, 
 Ғунд гардидаву чақ-чақ бикунанд. 
 Эй Худо, бас набуд ин, 
 Зумрае занг зананд, 
 Ба сухан ранг зананд, 
 Ин қадар вақ-вақу лақ-лақ бикунанд… 
 Ба паси дафтари ман, 
 Хокҳо бар сари ман! 

январи 2010 

ҚИШЛОҚИ ТИЛОӢ 

 
Нокарда нигаҳ ба реҷа ҳаргиз, 
Барқ аст ба ҷои мо фурӯзон. 
Шукрона, чароғи хонаҳомон 
Рахшанда бувад шабону рӯзон! 
 
Мардум ба биҳишт ҷо гирифта, 
Гӯё ки Худо-ш карда инъом. 
Ҳар як ба фароғ ҷои моро 
«Қишлоқи тилои»-яш барад ном. 
 
Не, не, набувад завод ин ҷо, 
Дармонгаҳи дил ба ҷои мо нест. 
Ё ганҷи нуҳуфтае надорад, 
Як деҳаи одию қаторист. 
 
То барқи шумо шавад фурӯзон, 
Сад мӯҷибу сад баҳона дорад. 
Пайваста валек барқи мо ҳаст, 
Ин ҷой раис хона дорад. 

 
феврали 2010 

 
 
  
  

https://bikhon.tj/



Шамъи  саодат  67 

 

 
* * * 

 
Ҳар дуруғат чил дурӯғ, эй чилдурӯғ, 
Тонна-тонна ширро гӯӣ ту дӯғ. 
 
Мебарӣ гаҳ н-одамеро то само, 
Одамеро гаҳ занӣ дар зери по. 
 
Дур бошӣ гарчи з-ору нанг ту, 
Раҳбарӣ дар гӯшаи фарҳанг ту. 
 
Шаш асар бо амри ту хондем мо, 
Килки ақлу донише рондем мо. 
 
Ку вале ҳаққи қалам моро дигар? 
Мерасад ҳаққи алам моро дигар. 
 
Мо гадои илму фан бошем агар, 
Ту гадои симу зар бошӣ дигар. 
 
Ин қадар дур аз ҷаҳони мо туӣ, 
Аз чӣ узви созмони мо туӣ? 
 
Гул ҳамоне ки бувад дар зарфи хуш, 
Кай барояд аз даҳонат ҳарфи хуш. 
 
Ҳаққи манро ин замон надҳӣ агар, 
То қиёмат бо ту гардам сарбасар. 

МУФАТТИШ 

 
Муфаттиш омаду олам дигар шуд, 
Калону хурд аз ӯ дар ҳазар шуд. 
 
Замин аз ҳайбаташ дар ларза афтод, 
Ба ларза ҳар диле чун бому дар шуд. 
 
Ба лафзаш “пуф-пуфи инсони хокӣ”, 
Ки пайдо ҳамчу деве дар назар шуд. 
 
Утоқи беҳтарин гардид ҷояш, 
Чу “меҳмон” аз ҳама бологузар шуд. 
 
Аҷаб партофт қӯше дар миёна, 
Ки ду моҳи дарозе пушти сар шуд. 
 
Дар аввал дод оро ҷои кораш, 
Чӣ зебо буд он, зебойтар шуд. 
 
Сипас як рӯйхатро дод тартиб, 
Хӯроки дӯстдораш номбар шуд. 
 
Ҳама як-як ба наздаш хонд бо ноз, 
Ки ҳукмаш беҳ зи ҳукми роҳбар шуд. 
 
Зи алфозаш дурушту талх мерехт, 
Ки бар ҷони ҳама чун нештар шуд. 
 
Чунон маҳсули кори мо бисанҷид, 
Ки гӯӣ аз хамираш мӯ бадар шуд. 

Сараш ҷунбонд бо оҳеву афсӯс, 
Ки гӯӣ аз ду дунё бохабар шуд. 
 
Китоби кори мо бекора гуфтӣ, 
Ба ақлу дониши мо сарбасар шуд... 
 
Агар пурсӣ чӣ суд овард тафтиш, – 
Зи буҷља чанд фоиз мухтасар шуд. 

* * * 

 
Дигар як дам нахоҳам буд ҳушёр, 
Ки ҳушёрӣ маро девона карда. 
 
Сарамро мефишорад ғам паёпай, 
Ки ғам дар синаи ман хона карда. 
 
Надида мӯи сар чандест шона, 
Ки мӯро ғам ҷудо аз шона карда. 
 
Дили пурхунам афтода ба дасташ, 
Аноре, бин ки дона-дона карда. 
 
Ду дастам баста зери кундаи хеш, 
Ду поямро аҷаб завлона карда. 
 
“Биё ҷоно, даме бо ҳам нишинем”, 
Ки дил ёди рухи ҷонона карда. 
 
Чӣ сон таскин диҳам дилро, надонам, 
Ки худро бесару сомона карда. 
 
Ба пои хум бигирам чиллашинӣ, 
Шумори май ба чил паймона карда. 

БАЗМИ МУРДА 

 
(руҷӯи ҳофизи вақт) 

 
Не чу ту пажмурда мехонам суруд, 
Бо дилу богурда мехонам суруд. 
 
Хастагиро кай писандад ҷони ман, 
Заррае н-афсурда, мехонам суруд. 
 
Нестам парҳез аз гарму хунук, 
Ҳар чӣ омад, хӯрда, мехонам суруд. 
 
Маст аз базмам шавад ҳар мухлисе, 
Ақлу ҳушаш бурда, мехонам суруд. 
 
Нест бархеро сурудам гар писанд, 
Хотирам н-озурда, мехонам суруд. 
 
Хони илҳомам ба ҳар вақту замон 
Бедарак густурда, мехонам суруд. 
 
Сирри овози маро пурсӣ, ки чист, 
Зинда нею мурда мехонам суруд! 

ДАР КОРХОНАИ МО 

 
Дар корхонаи мо 
Гоҳе чӣ хандахез аст. 
 
Гоҳе ҳаво гирифта, 
Чун бод тунду тез аст. 
 
Бархе чу санг вазнин,  
Бархе чӣ дар ситез аст?! 
 
Ҳушат ба сар нигаҳ дор, 
Чашми замона тез аст! 
 
Эй дил, машав ту ғамгин, 
Май ки ба рез-рез аст. 
 
Ҳар хокро ба навбат 
Элак ба без-без аст. 
 
Аз дасти рост Истад, 
Аз дасти чап Гурез аст. 

* * * 

 
Бар дарди суханкорӣ, эй дӯст, гирифторӣ, 
Дар бистари шӯҳрат ту афтодаву беморӣ. 
 
Ҳарчанд ки назми ту аз шеър надорад бӯ, 
Дар оинаи “Симо” пайваста намудорӣ. 
 
Ҳар чӣ ба даҳан гӯӣ, бо номи Ватан гӯӣ, 
Гӯё ки дар ин дунё танҳо ту Ватан дорӣ. 
 
Бозори ту бошад гарм, як зарра надорӣ шарм, 
Унвони баландеро гӯё ки сазоворӣ. 
 
Ҳар ҷашн ки пеш ояд, шеър аз пасу пеш ояд, 
Гар асли гапат гӯям, шоъир наю шаъъорӣ. 
 
Ин қадр чӣ мебофӣ, ин қадр чӣ мелофӣ? 
Ҳаққо, ки надорӣ ту як гуфтаи даркорӣ. 
 
Бар минбари “шӯҳрат”-ку кайҳост, ки менозӣ, 
Аз завқи баланди мо дигар чӣ талаб дорӣ?! 

* * * 

 
Назира ба шеъри Саҳбо 

 
Агар гӯям, ки дунёят дигар дунёст, меранҷӣ, 
Ҳушу ёдат ҳамеша дар ғами савдост, меранҷӣ, 
Бароят молу зар аз одамӣ болост, меранҷӣ, 
Дилат танҳо ба сарватдорият шайдост, меранҷӣ, 
Дурӯғе не, агар гӯям, ки гӯям рост, меранҷӣ. 
 
Туро аз ростӣ дуру саросар ҳилагар дидам, 
Ки тӯри макр мебофӣ ба ҳар шому саҳар, дидам, 
Зи ҳусни санъати яғмогариҳо бохабар дидам, 
Ки дар ин ҷодаат устод мебошад падар, дидам, 
Агар гӯям, ки номусат ба зери пост, меранҷӣ. 
 
Ман аз қасри базебу сарбаболоят намегӯям, 
Зи ҳар хишти зи пули муфт барҷоят намегӯям, 
Зи носерии чашмони гадосоят намегӯям, 
Ки ҳадде нест охир дар таманноят, намегӯям, 
Агар гӯям набошӣ байни мо авлост, меранҷӣ. 

РЕЗАҲО 

 
Чӣ мурғеам, ки парвозам гирифта,* 
Пари бикшодаву бозам гирифта. 
Бихоҳам дод гӯям аз фасодат, 
Гулӯдардам, ки овозам гирифта. 

 
* * * 

Ҷони ту зи чашмаи ҳаром об хӯрад, 
Сутхони ту аз макру ҳиял тоб хӯрад. 
Эй он, ки ба як зарра накӯӣ нарасӣ, 
Нодонии ту мавҷ чу гирдоб хӯрад. 

 
* * * 

Гули дилдодаеро бӯ накардаст, 
Ҳанӯз аз ишқ гуфтугӯ накардаст. 
Сухан гӯяд, бубин, з- оиладорӣ, 
Валекин хеш ҳоло шӯ накардаст 

 
* * * 

Санадҳое аҷаб ӯро ба ёд аст, 
Вале «илм»-аш ҳама дар чанги бод аст. 
Гумонаш рӯи дунёро бидонад, 
Член-корр асту лекин бесавод аст. 

 
* * * 

Агарчи бозу асли Ковае дорӣ, 
Шавад даркорат, ашк аз новае дорӣ. 
Чунон ҳам ҳиллаву найранги ту беш аст, 
Ки баъд аз р…данат андовае дорӣ. 

                                                 
* Шояд таворуд бошад. 

* * * 

Аз азал баски ту бебунёдӣ, 
Зи ҳар аъмоли бадат дилшодӣ. 

 
* * * 

Тарбият нест чу дар бунёдат, 
Нарасад илму адаб бар ёдат. 

 
* * * 

Чу ҷӯр астӣ ҳама созат, 
Набошад лек овозат. 

 
* * * 

Ҳарчанд,ки килки суфта дорем, 
Пур дарду ғами нагуфта дорем. 

 
* * * 

Шоири халқӣ буду ҷоизадоре дар замон, 
Сангро ҷои биринҷе зери дандон карду рафт. 

 
* * * 

Зинҳор сар ба домани ишкам намезанам, 
Пешат қади баланди худам хам намезанам. 

ҒАЗАЛИ “ХОРПУШТАК” 
ДАР ВАСФИ ИСТИҚЛОЛ 

 
Ман зи ваҳдати тоҷик мисли дег меҷӯшам, 
Кунҷи лаб зи хурсандӣ рафта то баногӯшам. 
 
Тухм мепазад гарчи беалав дар ин гармӣ, 
Ман ба ҷашни Истиқлол бист ҷома мепӯшам. 
 
Тай намуда сад водӣ, омадам ба ободӣ, 
Нангу ори тоҷикӣ кай шавад фаромӯшам?! 
 
Роғун аст ҷони мо, қуввату тавони мо, 
То ки он шавад барпо, аз таҳи дилам кӯшам. 
 
Нестам ба кас парво, кори худ кунам иҷро, 
Чун зи ак-аки сагҳо кар намешавад гӯшам. 
 
Сарвари Худододам, аз ту ҳаст бунёдам, 
Баҳри комгорият садта-садта менӯшам. 

НАВРӮЗ МУБОРАК 

 
  1 
Айёми баҳорон шуд, 
Вақти гули торон шуд. 
Сардии зимистон рафт, 
Хуршед дурахшон шуд. 
Наврӯз муборак бод! 
 
  2 
Пурсабза шавад айлоқ 
Бар гову бузу тайлоқ. 
Мол аст вале камчин 
Дар хоҷагии қишлоқ. 
Наврӯз муборак бод! 
 
  3 
Аз дил биравад то доғ, 
Оем ба сӯи боғ. 
Овози ҳазорон ку? 
Безор шудем аз зоғ. 
Наврӯз муборак бод! 
 
  4 
Моро занӣ аз чӣ наҳ, 
К-аз кор наем огаҳ?! 
Биншонда ниҳоле як, 
Кандем дарахте даҳ. 
Наврӯз муборак бод! 

  5 
Дар пеши раҳи танзим 
Кардем басо таъзим. 
Зеро ки бувад моро 
Танзим беҳ аз тақсим. 
Наврӯз муборак бод! 
 
  6 
Бо сози рубобу даф 
Кӯбем ба шавқе каф. 
Қурбони ту гардад ҷон, 
Лампочкаи каммасраф. 
Наврӯз муборак бод! 
 
  7 
Сард аст аҷаб хона, 
То рӯз зи шаб хона. 
Аз умр чӣ менолӣ? 
Монда ду ваҷаб, хона. 
Наврӯз муборак бод! 
 
  8 
Болост чу панд аз қанд 
Дар тарбияи фарзанд, 
Қандаш наю пандаш деҳ, 
То тифл шавад хурсанд. 
Наврӯз муборак бод! 

  9 
Мактаб ки фаровон шуд, 
Таълим чӣ осон шуд. 
Устод куҷоӣ, дил 
Бар дарси ту пазмон шуд. 
Наврӯз муборак бод! 
 
  10 
Дар олами Ғарбу Шарқ 
Кам гашта дигар худ фарқ 
Ҳар ҷо пури компутер, 
Камчин шудаӣ, эй барқ. 
Наврӯз муборак бод! 
 
  11 
Наврӯз муборак бод! 
Сад бор муборак бод! 
Кам бошад агар сад бор, 
Бисёр муборак бод! 

ҲАМ АРШ, ҲАМ ФАРШ* 

 
Ман калон мешавам, 
Қаҳрамон мешавам. 
Бар Ватани худам 
Посбон мешавам. 
Гар нагардам ба ақл, 
Бокамон мешавам!... 

 
Қатли Ҷомиро чӣ ҳоҷат бори теғ, 
Нархи нон ӯро кифоят мекунад! 
 
Шоиро, аз сӯхтан дорӣ хабар, 
Пас, макун аз чӯҷаи бирён ҳазар! 
 
Қадди ту ба қадди найшакар мемонад, 
Рӯи ту ба кулчаи қамар мемонад. 
Ҳар кас, ки ба болини ту сар мемонад, 
Дар вақвақи очаи ту дармемонад. 
 
Эй бародар, хоки поят тутиёр, 
Гар ту моро дӯст медорӣ, биёр. 
Ҳар умеде доштам, дар зиндагист, 
Баъди мурдан хоҳ биёрӣ, хоҳ наёр! 
 
Тавоно бувад ҳар ки доро бувад, 
Бо долар дили пир барно бувад. 
 
Кошки доро мешудум, вой-вое. 
Ходими боло мешудум, вой-вое! 

                                                 
* Дар њамќаламї бо Ањмадшоњ Мањмадшоњ эљод шудааст. 

Дилам хун шуд зи раҳпоӣ, азизам, 
Чаро охир намезоӣ, азизам?! 

 
Ҳоло ки баҳорам нагузаштаст, биё, 
Ҳоло ки миёнам нашикастаст, биё. 

 
Дило, на ишқ на оташ, на офтобу замин, 
Надорад ин ҳама қувват, ки халқ бо бензин! 
 
Дил ба тоқи абрӯи ӯ майпарастӣ мекунад, 
Чун милиса аз шароби муфт мастӣ мекунад. 
 
Зиндагӣ охир сар ояд, бандагӣ даркор нест, 
Бандагӣ гар шарт бошад, гандагӣ даркор нест! 
 
Гул ки бозорӣ шавад, булбул занад худро ба дом, 
Бар умеди он, ки қонунаш ба бозор оварад. 
 
Бар дили мо гар намеоӣ, ба чашми мо биё, 
Нест агар он ҷо свет, эй ҷони ман, ин ҷо биё! 
 
Раззоқи олам астӣ, эй баргузида деҳқон, 
Эй зори як кафе орд, мӯҳтоҷи бурдае нон! 
 
Ҷое равам, ки гардун болои сар набошад, 
Бозор бошад, аммо андозгар набошад. 
 
Эй лабат гул, оразат мул, турраат сунбул барин, 
Аз саҳар то шом дар бозор гардӣ пул барин! 
 
Бигзор, то бигирям чун абр дар баҳорон, 
К-аз санг нола хезад рӯзи маоши ёрон! 

Дирӯз баъди борон тирукамон баромад, 
Афғони бекалӯшон бар осмон баромад. 
 
Даст аз талаб надорам, то коми ман барояд, 
Ё тан расад ба помош, ё ҷон зи тан барояд! 
 
Ҳама доди ватанхоҳӣ занад, аммо намедонам, 
Ватан ҳампои кипдор аст, ё ҷипдор, ё ҳар ду! 
 
Гоҳ бо ширу шакар, гоҳе ба обу оташӣ, 
Ман надонистам, чӣ шӯй аст ин, ки пайдо кардаӣ! 
 
Тирборон кардани мо кӯшиши беҳуда аст, 
Хар кӣ моро мекушад бо ордборон, зинда бод! 
 
Даме ки дилбарам монанди гул хандида меояд, 
Ба рӯи гулфурӯшон оби шӯр аз дида меояд! 
 
Нишастам дӯш ман бо булбулу парвона дар як ҷо, 
Сухан гуфтем аз ин кишвари вайрона дар як ҷо. 
 
Чашми ман серӣ надорад аз тамошои занам, 
Хоҳам аз мадди назар н-афтад ягон ҷои занам. 
 
Ҳар замон аз зиндагонӣ бишнавам панди дигар, 
К-андалеб аз сидқ мехонад суруду жури – хар. 
 
Тарки ёрӣ кардиву ман низ безорам туро, 
Бар дарам як лаҳзае дигар набигзорам туро. 

Аҷаб дилбар, ки ман дидам рухаш рашки қамар мезад, 
Ду зулфи аждаҳояш халқа-халқа то камар мезад. 
 
Эй ҳузури мақдамат дар зиндагӣ бӯҳрони ман, 
Зинда будам, мурдаам кардӣ, наё, эй ҷони ман! 
 
Азизам, номаатро мисли гул бигрифта бӯ кардам, 
Зи шодӣ шарми ман бишкасту ногаҳ майли шӯ кардам! 
 
Намурдам, зистам, фарзанди хурдамро калон кардам, 
Шаби тӯи арӯсиаш ба облава равон кардам. 
 
Агар он турки шерозӣ ба даст орад дили моро, 
Самарқандӣ набошам ҳам, набахшоям Бухороро! 
 
Чу дар гулзори рухсораш хиромонам, биҳамдуллоҳ, 
На майли лолаву насрин, на майли ресторан дорам. 
 
Дар рафтани пул аз бадан гӯянд ҳар навъе сухан, 
Ман худ ба чашми хештан дидам, ки ҷонам меравад. 

ТАБРИКОТ 

ТАБРИКОТИ СОЛИНАВИИ ХОРПУШТАК 

 
Ба Вазири маорифи ҶТ 

Нуриддин Саидов 
 

Ҳиммат аз қомат баланду қомат аз ҳиммат баланд, 
Соли Нав омад, муборак, эй Вазири арҷманд! 
Аз шарофатҳоятон обунаи ман шуд зиёд, 
Хорҳоям тезтар созам ба рағми макру фанд. 

 
 

Ба Шоири халқии Тоҷикистон 
Мирзо Файзалӣ 

 
Шоиро, имрӯз агар доди суханро додаӣ, 
Ҳеҷ аз ёдат мабар, ки Хорпуштакзодаӣ. 
Гоҳ-гоҳе шеъри ҳаҷвият ба мо ҳам мефирист, 
Ин қадар аз чист, ки аз мо ту дур афтодаӣ. 
Орзу дар Соли Нав дорам, қатори дигарон 
Бинамат, ки бо нишони Рӯдакӣ истодаӣ. 

 
 

Ба раиси ИН Тоҷикистон 
Меҳмон Бахтӣ 

 
Он адибе бар адибон сарвар аст, 
Меҳмон Бахтии вологавҳар аст. 
Нозир астӣ назму насру ҳам дром, 
Ҷояш ояд, ҳаҷвгӯро раҳбар аст. 
Унс гирад бо каломи неку хуш, 
Ҳар ду гӯшаш дар гапи ноҷо кар аст. 

Мезанад худ садта-садта гарчи гоҳ, 
Садтагиронро вале дарди сар аст. 
Навбати сеюм шавад аз нав раис, 
«Равшанӣ аз торикӣ равшантар аст». 

 
Ба раиси Нашриёти «Адиб» 

Фарҳоди Карим 
 

Кори сад кас мекунӣ буд, 
Майли мо ҳаргиз надорӣ. 
Ё ҳаросӣ аз гапи тунд, 
Гаштаӣ аз мо фирорӣ?! 
Гар шавӣ обуна бар ман, 
Ҳеҷ ту айбе надорӣ. 

 
Ба Ҳунарманди халқии Тоҷикистон 

Аловуддин Абдуллоев 
 

Чун ҳунарманде ба дилҳо ҷо шудӣ, 
Дар ҳунар мекӯшу бизнесмен мабош! 
Дар миёни мокиёнҳо чун равӣ, 
Худ хурӯсе бошу ҷентлмен мабош! 

 
 

Ба нависанда, барандаи Ҷоизаи давлатии 
Тоҷикистон ба номи Рӯдакӣ 

Бароти Абдураҳмон 
 

Бо ҳикоя, нақлу романҳои худ 
Қалби мардумро ба ҷӯш овардаӣ. 
То бидонем аслу насли хештан, 
Ҷони моро дар хурӯш овардаӣ. 

Дар шунуди бесавдони замон 
Кар ҳамеша ҳар ду гӯш овардаӣ. 
Роғиби ҳар сӯҳбате чун мешавӣ, 
Гуфтугӯҳо аз Курӯш овардаӣ. 

 
Ба Ҳунарманди халқии Тоҷикистон 

Убайдулло Раҷаб 
 

Он ҳунарманди ғараздору ҳасуд 
Дар ниҳодаш кинаҳо дорад аҷаб, 
То ба саҳна роҳ аз ҷои нишаст 
Гарчи бинмояд ба чашмаш як ваҷаб, 
Умрҳо ҷон меканад бе хобу хӯр, 
То бигардад чун Убайдулло Раҷаб. 

декабри 2013 
 
 

ҲАЗЛҲОИ СОЛИНАВӢ 
 
 

Ба устод Расул Ҳодизода 
 

Пайваста ба мо дурру гуҳар мекобӣ, 
Дар тирашабон ситорае метобӣ. 

 
Ба Ҳошим Гадо 

 
Як ҷаҳон маъно бувад дар сӯҳбату дар чақ-чақат, 
Дар зимистон гарм бошад каллаат бо телпакат. 
Аз самими қалб Соли Нав муборак бод, лек 
Чашмҳомон хона карда дар раҳи “Испартак”-ат. 

Ба Бобо Ҳоҷӣ 
 

Ҳоҷӣ-бобо, шукр, афзун гаштааст, 
Шоири мо якта – Бобо Ҳоҷӣ аст. 

 
Ба Зафар Нозим 

 

Дӯст медорем сабки кабки ту, 
Ҳар куҷо донем кабки сабки ту. 
Кабкҳои санъати навболу пар 
Беш нӯшиданд об аз ҳабки* ту. 

 
Ба Шоири халқии Тоҷикистон  

Раҳмат Назрӣ 
 

Пурбар буду бувад з-оғоз кишти ту, 
Дар кохи шеъри тар барҷост хишти ту. 
Унвони олиат тан доду медиҳад, 
Ҳар кас, ки воқиф аст аз “Сарнавишт”-и ту. 

 
Ба Шоири халқии Тоҷикистон  

Муҳаммад Ғоиб 
 

Гоҳ садри синамову гаҳ ба симо ноиб аст, 
Гоҳ назму гоҳ насру гаҳ  драмро соҳиб аст. 
Кист, ки гӯяд Ватан бо сӯхтанҳо ин қадар? – 
Хуб медонем ӯро, ӯ Муҳаммад Ғоиб аст. 

 
Ба Аҳмадшоҳ Маҳмадшоҳ 

 

Ошнои хандазеби мо туӣ, 
Сӯҳбаторои аҷиби мо туӣ. 

                                                 
* Ҳабк – кафи даст. 

Дар қатори чақ-чақу хушгӯиҳо-т 
Чойҷӯшон дар “Адиб”-и мо туӣ. 
Чойи ту дар Соли Нав дар ҷӯш бод, 
Ташнаи лутфи ту ҳар як гӯш бод. 

 
Ба Мӯҳтарам Ҳотам 

 
Ба Соли Нав ҳамехоҳам кабобе, ки ғарам бошад, 
Май андар байну ин сӯ ман, аз он сӯ Мӯҳтарам бошад. 
 

Барои Бобо Ҳоҷӣ 
 

Шоире дорем, ки похутӣ аст, 
Ҳарфи ӯ хушбӯй чун кокутӣ аст. 
Шеъри вазнин дораду вазни сабук, 
Ростгӯе ҳамчунон Лоҳутӣ аст. 

 

 
Барои Маҳмадалишо Ҳайдаршо 

 
Бувад бархе, ки мехояд живачка, 
Занад беист он дигар заначка. 
Вале хонандаат беистиҳола 
Китоби ту бигирад пачка-пачка. 

 
 

Барои Урун Кӯҳзод 
 

Кӣ гуфт номаи ту пуроҳ карда моро, 
“Тақвими раҳгум”-и ту гумроҳ карда моро?! 
“Тақвими раҳгум”-и ту моро диҳад башорат, 
Дар соли нав нависӣ “Тақвими раҳкушо”-ят. 

Барои Музаффари Суғдзод 
 

Муаллим ҳаст ё шоир, 
Яқин аҳли савод аст ӯ. 
Кӣ бошад, ки ба фазли хеш, 
Дари мактаб кушодаст ӯ?! 
Ба шеъри содаву хоно 
Нишон аз худ ниҳодаст ӯ?! 
Варо мо хуб бишносем – 
Музаффар Суғдзод аст ӯ. 

 
Барои Шоири халқии Тоҷикистон  

Мирзо Файзалӣ 
 

Болу парвози ту аз тезии хорам бошад, 
Бакамоловарии ҳамчу ту корам бошад. 
Байни мардум, ки шудӣ шӯҳра ту аз даргаҳи ман, 
Накунӣ ёдам агар, қалби фигорам бошад. 

 
Барои Алии Муҳаммадии Хуросонӣ 

 
Заҳмати ту ҳадя карда баҳри мо 
Рӯдакию Румию Атторро. 
Тӯсию “Гаршоспнома” як тараф, 
Ҳам Навоии шакаргуфторро. 
Бо “Майи гулгун”-у “Меҳру Муштарӣ” 
Бар ҳама бошӣ ҳабибу ҳамнаво. 
Зам шавад бар шасти ту шасти дигар, 
Соли нав бодо муборак, ошно! 

 
декабри 2010 

ТАБРИКОТИ НАВРӮЗӢ 

 

Ба Гулрухсор 
 

Баҳор омад, шукуфта дар чаман зебо гуле бисёр, 
Гуле зебо набошад чун гули ашъори Гулрухсор. 

 

Ба сардабири маҷаллаи “Истиқбол” 
Латофат Кенҷаева 

 
То мерасад бар аҳли завқ 
Хушранг “Истиқбол”-и ту, 
Табрик мегӯем мо 
Наврӯзи Истиқлоли ту! 

 
 

Ба Фирӯза Сатторӣ 
 

Ҳар он, ки ба шавқи дил 
“Оила” ҳамехонад, 
Хушрангии ҳар сафҳа 
Аз завқи ту медонад. 

 

Ба Ҳуринисо Ализода 
 

Ба ин ҳусни Худододе, ки дорӣ, 
Намедонам париӣ ё ки ҳурӣ. 
Фақат донам, ки рӯзи нангу номус 
Зи баъзе мардҳо, ҳаққо, ки зӯрӣ. 

Ба Гулистон Субҳонова 
 

Эй Гулистони дилкашу дилҷӯ, 
Шеъри худро ниҳода дар як сӯ, 
Мебудӣ гар, мешудӣ бо ин мӯ 
Ғолибе дар “Чакомаи гесӯ”. 

 
Ба Зулфия Атоӣ 

 
Гӯям агар як аския – 
“Девони Зулф”-и Зулфия 
Вазнинитар аст аз вазни кӯҳ, 
Ширинтар аз ширинбия. 

 
Ба Адибаи Хуҷандӣ 

 
Ба ширинӣ чу қанд омад, 
Ба сад андарзу панд омад. 
Ба лаб шеъри Камол овард, 
Адиба аз Хуҷанд омад. 

соли 2011 

ШАМЪИ САОДАТ 
 

(мунтахаби ашъор) 
 

Муҳаррири ороиш Ромиш Шералӣ 
Муҳаррири саҳифабандӣ Меҳрӣ Саидова 

